ПРЕХРАНБЕНА ИНДУСТРИЈА 

КРИСТАЛ 1923 АД
Бр.02-224/3
15.05.2025 год.

ВЕЛЕС
Врз основа на чл.417 од Законот за трговските друштва (ЗТД) и чл.83, 134, 135 и 136 од статутот на ПИ КРИСТАЛ 1923 АД - Велес заведен под деловоден број 02-515/3 од ден 21.11.2022 година (пречистен текст), одборот на директори на ПИ КРИСТАЛ 1923 АД - Велес на својата 4-та редовна седница одржана на ден 15.05.2025 година ја утврди и донесе следната   

П Р Е Д Л О Г - О Д Л У К А

За измена на статутот на ПИ КРИСТАЛ 1923 АД - Велес

Член 1 

Со оваа одлука се врши измена на статутот на ПИ КРИСТАЛ 1923 АД - Велес заведен под деловоден број 02-515/3 од ден 21.11.2022 година. 
Член 2
Се менува член 3 став 1 од статутот така што во иднина истиот ќе гласи:

Друштвото се основа како акционерско друштво со акционерски капитал.

 Член 3

Се менува член 8 став 2 од статутот, така што иднина истиот ќе гласи:

Друштвото може да организира-основа свои деловни единици-подружници и претставништва на целата територија на Република Северна Македонија, во зависност од потребите на друштвото и неговиот работен процес и тоа со посебна одлука донесена од страна на одборот на директори како орган на управување на друштвото.

Член 4
Се менува чл.13 ст.4 од статутот на начин што се врши техничко усогласување на шифрата на дејност на друштвото согласно со Националната класификација на дејностите-НКД Рев.2.1 која стапи на сила од ден 01.01.2025 година, па истиот во иднина ќе гласи:

Приоритетна дејност/главна приходна шифра на друштвото е:
10.410  - Производство на масла и масти.

Член 5
Се менува член 19 од статутот, така што во иднина истиот ќе гласи:

Основната главнина на друштвото изнесува 797.859.840,00 денари и истата е претставена како акционерски капитал поделен на 516.000 акции од кои:

-408.712 акции се обични акции со право на глас, (во кои е содржан и одреден број на обични акции кои се со статус сопствени акции на друштвото и истите немаат право на глас, односно нивните права мируваат се додека се во такво својство или додека не се отуѓат на трети (физички или правни) лица и 
-107.288 акции се приоритетни (партиципативни) акции без право на глас.

Член 6
Се менува член 20 од статутот така што во иднина истиот ќе гласи: 
Запишаната основна главнина на друштвото е поделена на 516.000 акции.

Структурата на основната главнина врз основа на одлуката за трансформација на фабриката за масло Благој Ѓорев АД-Титов Велес бр.02-568 од ден 27.06.1995 година била следна:

-386.487 обични акции во вредност од 597.601.659,00 денари или во процентуален износ 74,90% за откупен акционерски капитал од страна на вработените;

-110.086 приоритетни (партиципативни) акции во вредност од 170.219.377,00 денари или во процентуален износ 21,34% кој акционерски капитал е пренесен на Агенцијата на Република Македонија за трансформација на претпријатијата со општествен капитал покасно Агенцијата за приватизација кој по намирувањето на поранешните сопственици, остатокот од капиталот агенцијата е должна да го пушти во продажба и да го претвори во обични акции и

-19.427 приоритетни (партиципативни) акции во вредност од 30.038.804,00 денари или во процентуален износ од 3,76% кој акционерски капитал е предаден на Фондот за пензиско и инвалидско осигурување на Р.Македонија.

По спроведувањето на одлуката за трансформација наведена во ст.2 од овој член, односно по завршувањето на процесот на трансформација на ова друштво и особено по пренесувањето на приоритетните акции по фидуцијарен пат од агенцијата за приватизација на поранешните сопственици и нивните правни следбеници, структурата на запишаната основна главнина на друштвото е составена исклучиво од акционерски капитал сопственост на физички и правни лица, опишана детално во чл.19 од овој статут, па друштвото е организирано како акционерско друштво со акционерски капитал.

Член 7
Членот 27 од статутот се брише.

Членот 28 се менува и во иднина ќе гласи:

Приоритетните партиципативни акции издадени од друштвото на нивните сопственици им даваат право на:

-исплата на дел од добивката (дивиденда) во однапред утврден паричен износ  или во процент од номиналниот износ на акцијата кога имаат право на глас во случаи утврдени со Законот за трговски друштва и кога е донесена одлука на собранието на акционери со која се одобрува исплата на дивиденда;

-првенство при исплатата на дивидендата во однос на исплатата на дивиденда на сопствениците на обични акции;

-исплата на сразмерен дел од остаток од ликвидациона, односно стечајна  маса во случај на спроведена стечајна, односно ликвидациона постапка над друштвото по исплатата на доверителите;

-не даваат право на глас во собранието на акционери, освен во случаи и на начини предвидени со Законот за трговските друштва.

Член 8
Се менува член 29 став 2 од статутот, така што во иднина истиот ќе гласи: 

Акциите гласат во ЕВРА, се уплатуваат во денарска противредност, а може да се уплатуваат и во предмети и права изразени во паричен износ, ако е тоа определено во одлуката за нивното издавање.

Член 9

Се менува член 56 од статутот, така што во иднина истиот ќе гласи:

Секој акционер може да овласти друго физичко или правно лице вклучително и адвокат за свој полномошник на седница на собрание на акционери на друштвото со почитување на одредбите за конфликт на интереси предвидени во Законот за трговските друштва.

Овластувањето се дава со полномошно во писмена форма заверено на Нотар и тоа важи само за едно собрание на акционери, со тоа што ако во моментот на давањето на полномошното акционерското друштво со своите акции котира на берза или согласно Законот за хратии од вредност е со посебни обврски за известување, тогаш акционерот кој го дава полномошното е без обврска истото да го заверува на Нотар.

Акционерите треба веднаш да го известат друштвото за секое полномошно дадено во писмена форма. Акционер кој нема да го извести друштвото за даденото полномошно ќе се смета дека не го дал полномошното.
Член 10

Се менува член 61 од статутот, така што во иднина истиот ќе гласи: 
Собранието на акционери на друштвото се свикува со објавување на јавен повик до акционерите. 
Јавниот повик за одржување на седница на собранието се објавува на половина страница во најмалку еден дневен весник што излегува на целата територија на Република Северна Македонија. 
Јавниот повик се објавува и на официјална интернет страница на друштвото, како и на интернет страницата на Македонска берза за хартии од вредност. 
Рокот којшто тече од денот на објавувањето на јавниот повик до денот на одржувањето на собранието, не може да е пократок од 30 дена до денот на одржувањето на собранието.
Член 11 

Се менува член 66 став 3 од статутот, така што во иднина истиот ќе гласи:

Службата за правни и општи работи ќе состави до 20 (дваесет) работни материјали по предложениот дневен ред.

Член 12 
Се менува член 79 ст.2 од статутот, така што во иднина истиот ќе гласи:
Од редот на неизвршните членови на одборот на директори се избира Извршен член-директор кој го носи називот извршен директор.

Член 13 
Во член 89 став 2 од статутот по зборот функцијата, зборот ,,Генерален,, се брише и се додава зборот ,,Извршен,, а останатите зборови од овој став остануваат непроменети.

                                                      Член 14

Се менува член 92 став 3 од статутот  така што во иднина истиот ќе гласи:

Извршниот член на одборот на директори не може да биде избран за извршен член на одбор на директори, односно за член на органот на управување во други акционерски друштва со седиште во Република Северна Македонија, освен во банки, во друштва за осигурување и во други друштва ако тоа е определено со посебен закон.

Извршниот член на одборот на директори може да биде избран за неизвршен член, како и за член на надзорен одбор најмногу во пет други акционерски друштва со седиште во Република Северна Македонија.

                                                      Член 15

Се менува чл.98 од статутот така што во иднина истиот ќе гласи:

Правата и обврските на извршниот член на одборот на директорите, покрај правата и обврските определени со овој закон, можат да бидат определени со договор за уредување на односите меѓу друштвото и извршен член на одборот на директорите (менаџерски договор).
Од името на друштвото, договорот со извршен член на одборот на директори го склучуваат неизвршните членови на одборот на директори, а го потпишува претседателот на одборот на директори.

                                                      Член 16

Се менува чл.117 ст.1 од статутот така што во иднина истиот ќе гласи:

Друштвото има задолжителна општа резерва (општ резервен фонд) кој е формиран по пат на зафаќање од нето добивката. Оваа резерва се пресметува и се издвојува како процент во износ кој не може да биде помал од 5% од добивката, се додека резервите на друштвото не достигнат износ којшто е еднаков на една десетина од основната главнина. Ако така создадената резерва се намали, мора да се дополни на ист начин.
Член 17
Се менува член 141 од статутот на друштвото, така што во иднина истиот ќе гласи:

Со денот на влегување во сила на овој статут, престанува да важи статутот на ПИ КРИСТАЛ 1923 АД - Велес пречистен текст заведен под деловоден број 02-515/3 од ден 21.11.2022 година. 
Останатиот текст од статутот останува непроменет, со тоа што поради бришење на членот 27, наредните членови од статутот добиваат нови броеви сметано наназад по хронолошки редослед.

О Б Р А З Л О Ж Е Н И Е
Со оваа предлог одлука се врши пред се усогласување на одредбите од постојниот статут со важечките одредби од Законот за трговските друштва (ЗТД), а поконкретно се дава образложение за секој одделен член или став што се менува или дополнува, односно брише.

Најнапред член 3 став 1 од статутот се менува од причина што нашето друштво е акционерско друштво по својот организационен облик, а во досегашната одредба тоа не беше јасно наведено (стои дека е друштво кое се основа како друштво на неопределено време), како што не беше наведен и неспорниот факт дека друштвото е со акционерски капитал кој е во претежна приватна сопственост.


Членот 8 став 2 од статутот се менува зашто во досегашниот став 2 беше стриктно наведено во кои се градови друштвото има деловни единици, односно претставништва, па со оглед дека во постојниот ЗТД не е предвиден термин деловни единици, се дава појаснување дека се работи всушност за подружници кои друштвото може да ги организира зависно од своите потреби, додека пак градовите не треба да се споменуваат во самиот статут од едноставна причина што во иднина не мора да значи дека друштвото ќе има подружници или претставништва само во тие таксативно наведени градови, туку може да има и во други градови и слично.

Со тоа би се избегнало при секое формирање на подружници или претставништва надвор од овие градови да се прави измена на статутот и само поради тоа да се закажува акционерско собрание и да се прават непотребни трошоци на товар на друштвото.

Членот 13 ст.4 од статутот се јавува за потребно да се промени од причина што на таков начин ќе се изврши техничко усогласување на претежната шифра на дејност на друштвото согласно со Националната класификација на дејностите-НКД Рев.2.1 која стапи на сила од ден 01.01.2025 година. Имено со оваа најнова класификација на дејности е предвидено шифрите на дејност на друштвата да бидат со 5 (пет) наместо како досега со 4 (четири) цифри.
Членот 19 од статутот, потребно е да се промени од причина што во досегашниот текст основната главнина беше изразена и во евра, а во трговскиот регистар основната главнина е запишана само во денари, како и затоа што во досегашниот текст на овој став вкупниот број на акции е распределен на начин кој не одговара на моменталната фактичка состојба. Имено во моментов вкупниот број на обични акции не е 397.712 обични акции, туку има вкупно 408.712  обични акции со право на глас, (во кои се содржани и обични акции кои се со статус сопствени акции на друштвото и истите немаат право на глас, односно нивните права мируваат се додека се во такво својство или додека не се отуѓат на трети (физички или правни лица) и не постојат приоритетни акции во сопственост на ФПИОМ, туку има вкупно 107.288 акции кои се приоритетни (партиципативни) акции без право на глас.

Поради истите причини потребно е да се измени и член 20 од статутот, со тоа што предложениот текст на измената сепак дава една историска и пред се хронолошка димензија, а се со цел во самиот статут да има дел од кој секој ќе може да осознае на каков начин и по кој правен основ е спроведен процесот на трансформација на друштвото од општествено претпријатие со средна големина во акционерско друштво со акционерски капитал и каква е структурата на основната главнина на друштвото.

Членот 27 од статутот треба да се избрише бидејќи како што е погоре објаснето не постојат повеќе приоритетни акции во сопственост на ФПИОМ и нема потреба во самиот статут да биде наведено какви се права имал фондот со тие акции кога истите се отуѓени од овој државен орган.

Членот 28 од статутот исто така треба да се промени зашто приоритетните акции кои биле своевремено издадени на Агенцијата за трансформација на претпријатијата со општествен капитал (покасно Агенција за приватизација) се веќе по фидуцијарен пат пренесени на поранешните сопственици на фабриката и на нивните наследници, а сепак правата од таквите акции треба да бидат забележани и понатаму, само усогласени со постојните одредби од ЗТД.

Членот 29 став 2 од статутот треба да се промени бидејќи во постојната статутарна одредба стои дека акциите гласат во ДЕМ (германски марки), а во акционерската книга номиналната вредност на акциите е изразена во ЕВРА, при што и во постојниот ЗТД нема ДЕМ, туку исклучиво акциите се изразени во денарска противредност на ЕВРА како платежни средства. 

Член 56 од статутот треба да се промени како би се усогласила оваа статутарна одредба со постојните одредби од ЗТД кои се однесуваат на правилата за застапување на акционер на акционерско собрание и на известување на собранието за начинот на застапување, особено кога акционерот е застапуван од друго лице негов полномошник.

Членот 61 од статутот треба да се промени затоа што во досегашниот текст имаше недоречености кои не беа во согласност со важечките одредби од ЗТД кои се однесуваат на начинот на свикување на акционерското собрание во друштвото, каде се се објавува јавниот повик за одржување на седницата на акционерското собрание и кој е рокот во кој треба да се обзнани свикувањето на самото акционерско собрание, сето тоа усогласено со постојниот ЗТД кој е на сила во правниот промет. 
Член 66 став 3 од статутот треба да се промени бидејќи е намален бројот на акционери во друштвото и не е потребно да се копираат работни материјали по предложениот дневен ред во досегашниот предвиден број 30, туку во помал број, односно во предложениот број до 20 (дваесет) работни материјали.

Искуството од досегашното подготвување на седниците за годишните акционерски собранија укажува дека секогаш останува работен материјал неупотребен, така што тоа е уште една причина повеќе за намалување на оваа бројка на работни материјали.

Членот 79 ст.2 од статутот треба да се промени од причина што терминот генерален директор е термин од едно минато време, а и во самиот ЗТД па и во тековната состојба од ЦРРСМ секогаш извршниот член кој е директор во друштвото е посочен со називот извршен директор.

Членот 89 став 2 од статутот треба да се промени од истите причини кои се однесуваат на чл.79 ст.2 од статутот (како што е споменато зборот ,,Генерален,, директор е терминологија која е останата од еден поранешен систем, а и во трговскиот регистар застапникот по закон или овластеното одговорно лице на друштвото е означено како извршен, а не како генерален директор).

Член 92 став 3 од статутот се менува со цел да се изврши целосно усогласување на овој дел од статутот со сега важечките одредби од ЗТД за тоа каде се извршниот директор може да биде член во органите на управување, покрај во ова друштво.

Чл.98 од статутот се менува исто така заради усогласување на овој член од статутот со постојните одредби од ЗТД, како и затоа што досегашната статутарна одредба предизвикуваше забуна околу тоа кој го склучува менаџерскиот договор со извршниот директор, односно кој го потпишува таквиот договор од страна на одборот на директори како орган на управување во друштвото.
Истата причина (усогласување со важечки одредби од ЗТД) се однесува и на измената на членот 117 ст.1 од статутот кој се однесува на задолжителната општа резерва (општ резервен фонд) која се формира во друштвото и на висината на истата процентуално изразена од нето добивката. Бидејќи во досегашната статутарна одредба која го регулираше ова прашање имаше несогласност со ЗТД, нужно потребно е да се прифати предложената измена.

И последните две предложени измени на членови од статутот се од техничка природа, така што и тие треба да се прифатат.

                                            ОДБОР НА ДИРЕКТОРИ
                                             Претседател,
                                              ____________________

                                                                         /Румен Смилевски/                                 

